Jeugbediening in ‘n verbruikerskultuur
Ek het gaan teologie swot met net een doel voor oë: om jeugwerk te doen. So oor die jare het my wêreldjie verbreed, en het ek in ‘n verskeidenheid goed begin belangstel. Maar kampe het gebly, en teen my senior jare was dit inderdaad jeugbediening waarin ek opgeëindig het. Ongeveer ‘n jaar in hierdie reis in het ek in een van die vele gesprekke met myself (ja, wie van ons het nie maar vele daarvan nie) gesê dat ek een van twee dinge moet doen: Of baie ernstig weer gaan dink oor wat ek veronderstel is om te doen in jeugbediening, of iets anders kry om te doen. 

Dis moeilik om te verwoord wat my hierby gebring het, en ek sou moontlik die res van die jaar se rubrieke kon gebruik om dit in woorde te probeer sit, maar een deel daarvan was sonder twyfel dat ek so ver as moontlik wou wegkom van die idee dat ek een of ander hero moet wees wat wonderwerke verrig, kitaar speel, diep verhoudinge met 50 jongmense bou, seker maak jongmense het nie seks nie, seker maak hulle maak matriek, en seker maak hulle gaan nie te veel mall toe nie. Ja, ek maak dalk ‘n bietjie van ‘n karikatuur van jeugbediening, en weet dat vele ander wat beter hiermee was as ek nie in hierdie slaggat getrap het nie, maar iets hiervan het in my kop omgegaan. 

Siende dat ek so klein bietjie van ‘n navorsing streep in my het, en op daai stadium ‘n kroniese blogger was, het ek na die een jeugbediening blog wat vir my singemaak het gegaan, en die boeke wat die persoon vir jeugbediening aanbeveel het aangeskaf. Vreemde werke wat ek op daardie stadium nog by niemand anders gesien het nie. (Nie dat ek kan sê dat ek werklik op hoogte was met wat jeug-predikante in die kerk besig was/is om te lees nie) 

Een daarvan was David White se Practicing Discernment with Youth . White het vir my ‘n wêreld oopgebreek deur ‘n goeie argument op die tafel te sit vir hoekom jeugbediening nie maar bloot nog ‘n verbruikersitem op die spyskaart van post-moderne jeugkultuur hoef te wees nie (wat ek vermoed my frustrasie ook deels in woorde sit), maar dat die kerk ten diepste jeug moet vorm wat krities kan reflekteer op ‘n verbruikerskultuur. Wat White ook deels oopgebreek het was dat hy dit kon doen op ‘n manier wat nie maar op alle vlakke bloot na ‘n eenvoudige konserwatiewe argument van “kom ons doen dinge maar net soos in die goeie ou dae” nie, maar dat hy die probleem in al sy kompleksiteit op die tafel kon sit. 

Ek kry dit nie noodwendig reg nie. Maar dit gee vir my ‘n prentjie van jeugbediening wat saakmaak. Dit help my om stukkie vir stukkie jeugbediening in my kop uit die kassie te haal van plekke wat bloot ‘n jeugkultuur in stand hou, en jongmense min of meer op die pad hou, na jeugbediening wat stukkie vir stukkie jongmense vorm wat ‘n beter manier van leef kan embody, ten spyte van ‘n kultuur wat baie hard daarteen baklei. Vir hierdie tipe jeugbediening is ek bereid om te veg. 

Hoe help jy jongmense om ‘n verbruikerskultuur uit te daag? 

Die res van die boeke in die reeks waarvan White die eerste geskryf het kan jy hier opspoor. Absoluut die moeitewerd leesstof vir almal in jeugbediening.

